
19. IKASGAIA. ORDENA PUBLIKOAREN AURKAKO DELITUAK 

Ordena publikoaren aurkako delituen artean, Zigor Kodearen III. liburuaren XXII. 

tituluan hurrengo arau hausteak tipifikatzen dira: sedizioa; atentatua, erresistentzia edo aurre 

egitea eta agintariei, bere agenteei edo funtzionarioei desobeditzea; desordena publikoa;  

arma, munizio eta lehergailu edukitzea, trafikatzea eta gordailutu egitea; trafiko eta 

gordailuaren; talde eta antolaketa kriminalei dagokiena; eta, azkenik, talde eta antolaketa 

terroristei eta terrorismo delituei dagokiena. Guztien artetik ohiko praktika prozesalean 

presentzia handiena dutenak aztertuko dira, gainontzekoen garrantziaren kalterik gabe. 

Babestutako ondasun juridiko orokorra tipo hauetan ordena publikoarena da, bizitza 

komunitarioko talde adierazpen edo manifestaldietako lasaitasun egoera gisa ulertuta. 

ATENTATUAK, ERRESISTENTZIA ETA DESOBEDINTZIA EDO AURRE EGITE LARRIA (550-556 art-ak) 

Delitu hauetako ondasun juridiko babestua zerbitzu eta funtzio publikoen funtzionamendu 

onaren bermea da. 

• ATENTATUAK (550 art.-a) 

o Tipo objektiboa: 

� Subjektu pasiboa: hurrengo elementuak bildu behar ditu: 

• Kargu jakin batzuk: 

o Agintea (kontzeptu hauetarako , ikus. ZK 24 art.a). 

o Agenteak (estatu, erkidego eta herriko Segurtasun 

Indar eta Kidegoak). 

o Funtzionario publikoak (ezbehar edo larrialdi baten 

parte hartu zuten suhiltzailea eta sorospen taldea, 

eta kooperazio funtzioa egiten duten segurtasun 

pribatuko kideak eta Segurtasun Indarren 

agindupean aritu diren osasun eta irakaskuntza 

funtzionarioak beren beregi kontuan hartzen dira. 

• Erasoaren arrazoia: bete behar den, betetzen ari den edo 

bete den kargua. 

 

� Jarrera tipikoak: bi mota: 

• Jaukimendu edota erasoa: 

Itxuraz desberdinak, baina ohiko jurisprudentziak 

parekotzat jo ditu, jaukimendua gorputzez erasotzea dela 

ulertuz. Jarduera honek eraso aurreko jarrerak (agente bat 

gainera botatzea, jotzea) zein asmo oldarkorra adierazten 

duten mugimenduak (laban edo aiztoa erabiltzea, agente 

baterantz  kanoia zuzentzea) biltzen ditu. 

 

Garrantzia eskasa (bultzakadak, gauzak botatzea) 

duten erasoek izan beharko luketen trataerari dagokionean, 

jurisprudentzia ez da baketsua.  Sektore batek eraso bat 

sortzeko beharrezkoak diren pisua edo garrantzia eta 

gaitasuna baloratu beharko direla pentsatzen du, beste 

batek printzipioz eztabaidagarriak (latak jaurti) iruditu 

daitezkeen jardueren jaukimendutzat jotzen du. 

 

• Larderiaz edo indarkeriaz egindako erresistentzia larria 

o Indarkeriaz: 

Erresistentziak larria izan behar du, bestela, 

egintza 556.art.-ko delitu izatera pasatuko da. Hori 

bai, mota eta gertaeraren arteko desberdintasuna 

azaltzeko, azken honetan erasotzaileak ematen du 

lehen pausua, erresistentzian subjektu aktiboak ez 

dio jarraitzen (saihestu nahi du) agintearen , bere 

agenteen edo funtzionario publikoen aurretiazko 

egintzari. 

Erresistentzia aktiboaren adibiderik argiena 

poliziak norbait atxilotu nahi duenean eta horrek, 

zaplaztekoak eta ostikoak emanez saihestu nahi 

duenean ematen da. 

Auzitegietan, aldiz, irizpidea ez da 

ahobatezkoa; izan ere, erabilitako indar fisiko aktibo 

larria, tribunal batzuk gertaera motakoa jotzen dute 

eta beste batzuetan erresistentzia, nahiz eta berau 

zigorrari dagokienez garrantzia handirik gabekoa izan. 

 

o Larderiaz: 

1/2015 LO-aren erreformatik aurrera, 

berehalako kaltea duen edo ez duen larderia, 

atentatua izango da agintearen, bere agenteen edo 

funtzionarioen (adibidez, atxilotu nahi zuten 

agenteen aurka ganibeta erabiltzea) egintza bat 

aurretiaz gertatu denean. Aurretiazko egintzarik ez 

badago, askatasunaren aurkako delitua izango 

litzateke (mehatxuak/derrigotzeak). Esate baterako: 

patruilatzen soilik dabilen agenteari heriotza-

mehatxua egitea. 

 

o Tipo subjektiboa: subjektu aktiboak subjektu pasiboaren izaeraren berri 

duenean. 

 

o Zigorra : espetxekoa eta isuna, subjektu pasiboaren araberakoa izango dena: 

larriagoak izango dira agintaritzaren aurkako atentatuak, horien agente edo 

funtzionario publikoei egindakoak baino. 

o Garapenaren gradua: egintza soilarekin gauzatzen diren delituak dira, nahiz 

eta subjektu pasiboa jo edo materialki erasotzera heldu ez. 

 

o Pilaketa: atentatu delitua delituen pilaketa idealaren ohiko adibidea zen, 

egintza bakarrez bi ondasun juridiko desberdin kaltetzen baitziren (ordena 

publikoa/bizitza eta osotasun fisikoa). 2015eko erreformaren ostean, aldiz, 

lotura hau nahasiago agertzen da, homizidio delituan tipo kualifikatuen 

existentziagatik. 

 

o Tipo larriagotuak: 

� Erabilitako bitartekoengatik (551.art.-a): zigor altuagoa atentatua 

gertatzean, ondorengoak ematen direnean:  

• Arma edo objektu arriskutsuak erabili. 

• Indarkeriazko egintza bizitzarako potentzialki arriskutsua 

denean edo lesio larriak sor ditzakeenean (objektu 

mingarriak, likido suharbera jaurtitzea, lehergailuak, suteak). 

• Motordun ibilgailu bat erabili. 

• Espetxe bateko matxinada bat dela kausa. 

� Subjektua pasiboaren izaeragatik (550.art.-a): agintari 

garrantzitsuen aurka. 

 

o Prestatze-egintzak zigortzen dira atentatu mota guztietan (553.art.-a). 

 

o Justifikazio arrazoiak: 

Norbanako baten bidezko defentsa atentatu delitu baten justifikazioa 

soilik onartuko da, agintari edo funtzionario baten egintza, juridikoa ez 

denean 

Auzitegi Gorenak mugak gainditze eta gehiegikeria hutsaren eta 

beharrezko ez den indarkeriaren arteko bereizketa egiten du. 

� Mugak gainditze eta gehiegikeria hutsa: ez du bidezko defentsa 

onartzen. 

� Beharrezkoa ez den indarkeria: atentatua errefusatzen du, 

indarkeriaren erabilerak autoritateari edo agenteari izaera hau 

galarazi egiten baitio, inolako justifikaziorik gabe. 

Subjektua autoritate-agentearen bidegabeko egintza bat jasaten ari 

denaren uste okerrak ez du inolako pisurik, nahiz eta zigorra arindu dezakeen 

menderaezinezko debeku okerraren bidetik. 

• ERRESISTENTZIA  ETA AGINTARIEI EDO BERAIEN AGENTEEI LARRI DESOBEDITZEA 

(556.1.art.-a) 

 

Erresistentzia eta agintariei edo beraien agenteei desobeditze larria zigortzen 

da, beraien funtzioetan dihardutenean. Atentatuarekiko desberdintasuna, beraz: 

• Subjektu pasiboak:  agintaritza edo agenteak edo horiek laguntzen dituen 

segurtasun pribatuko pertsonala . 

Kanpoan gelditzen dira funtzionario publikoak. 

 

• Eraso unea: subjektu pasiboek euren funtzioetan dihardutenean. 

Kanpoan geratzen dira beraien funtzioengatik (hau da, kanpoan uzten 

da burutu behar den kargua edo burutu dena). 

 

• Mota tipikoak: 

o Erabilitako erresistentzia: aktiboa eta ez larria edo pasiboa (larria)  

Hori dela eta goraipatzeko elementuak bi dira: subjektu 

aktiboaren jardueraren aktibitatea/pasibitatea eta nagusiena edo 

agintari edo agenteen aginduen larritasun gutxiagoko 

aurkakotasun fisikoa. 

Esaterako: agente batekin borrokatu, garabiak kotxea eraman 

dezan saihesteko. 

� Erresistentzia aktiboak hiru gradu ditu: larria, ez hain 

larria eta arina. 

Agintariek edo agenteek beraien funtzioen garapen 

egokirako beharrezkotzat jotzen dutenari kontra egitea eta ez 

du izaera larria izan behar: hala nola, atxiloketan erresistentzia 

ez larria eskaintzea (bultzakada, irainak edota mehatxuak). 

• Aktiboa eta larria bada: atentatuaren oinarrizko 

tipoa ezartzen da (550.art.-a). 

• Aktiboa eta arina bada: arau-hauste 

administratiboa. 

� Erresistentzia pasiboak bi gradu ditu:  larria eta arina 

• Pasiboa eta arina bada: arau-hauste 

administratiboa. 

 

o Desobedientzia larria 

Erresistentzia orok desobedientzia du bere baitan. Bien arteko 

desberdintasunak dira: 

• Indar fisiko edo gorputz bidezko aurkaritza erabili edo ez: 

erresistentzian agindua  ez da betetzen, horretarako indar 

fisikora edo gorputz bidezko aurkaritzara joz. 

Desobedientzia adibideak: kotxea garabiak eraman 

behar duenean kotxetik irteteari uko egitea barruan 

jarraituz; produktu bat ez saltzeko berariazko agindu 

judiziala izanda ere, saltzea; zaintzaren eta bisita-

araubideen inguruko neurri judizialak ez betetzea . 

Hurrengo elementuez osatzen da: 

o Emandako aginduaren izaera zuzena, 

partikularrari jarduera bat ezarriz 

(aktiboa/pasiboa). 

o Behartuaren ezagutza. 

o Formaltasun legala duen agintarien 

errekerimendua, desobedientzia delituan 

erortzeko ohartarazpen beharrik gabe. 

o Ezezkoa edo beronen borondatezko aurkaritza. 

o Bere larritasun berezia. 

 

• Noren kontra egiten du: 

o Erresistentzia: agintaritzaren agenteen aurka 

(polizia). 

o  Desobedientzia:  agintarien kontra ( normalean 

epaileen kontra). 

Desobedientzia larria eta arinaren artean bereizteko 

jurisprudentzia oso kasuistikoa da. Hala eta guztiz ere, agintarien 

edo euren agenteen kontrako erresistentzia edo desobedientziak 

beraien funtzioetan ari direnean deliturik eratzen ez dutenean, 

arau-hauste administratiboak izan daitezke (esaterako, 

identifikazio prozesuan datu faltsu edo zehaztasun gutxikoak 

ematea). 

• Justifikazioa arrazoiak: atentatuan bezalaxe, bidezko defentsa eta 

beharrizan egoera eman daitezke, han aipatutako baldintzak ematen 

direnean beti ere; partikularraren edo norbanakoaren erresistentzia 

eskubidea sortuz, agintaritzaren jardunbide desegoki edo gehiegizkoaren 

aurrean. 

 Kontua da formaltasun legalez jantzitako legearen kontrako aginduak 

daudela eta babestu egin behar dira. Arau-hauste argi eta erabatekoa 

eragiten duten aginduak soilik legez desobeditu ditzake partikular batek.  

 

• AGINTARIEI DAGOKIEN ERRESPETU ETA BEGIRUNE FALTA (556.2.art.-a) 

Agintariei dagokien errespetu eta begirune falta adierazten dutenak zigortzen 

dira (ez beraien agente edo funtzionarioei), beraien funtzioetan dihardutenean (baina 

ez horiegatik etorkizunetan edo iraganean). 

1/2015 LO indarrean jarri zenetik, polizia eta segurtasun-indarrak iraintzea ez 

da delitua, baina bai Herri Segurtasuna Babesteko Legean dagoen arau-hauste 

administratiboa. 

DESORDENA PUBLIKOAK  557-561 art.-ak) 

Bizitza komunitarioko talde adierazpen edo manifestaldietako lasaitasuna  eragozten 

duten zentzuan ulertzen direnak. 

Tipo deliktibo desberdinak honela sailka daitezke: 

1. BAKE PUBLIKOAREN ALTERAZIOA (557.1.art.-a) 

 

Ondorengoa da: 

o Arau-hauste plurisubjektiboa (talde jarduera exijitzean). 

o Emaitza edo ondorio bat izan behar du (ordenaren edo bake publikoaren 

alterazioa eman behar da). 

o Bitarteko jakin batzuekin (pertsonen/gauzen gaineko indarkeria egintzak edo 

egintza horiek burutuko direla esanez mehatxatu). 

 

2. DESORDENA PUBLIKOA ERAGINEZ KONTSIGNAK ZABALTZEA (557.2.art.-a) 

 

Prestaketa egintza izaerara ere heltzen ez diren probokazio edo saiatutako 

konplizitate psikiko jarduerak delitu autonomo gisa tipifikatzen ditu (adibidez, 

diputatuen kongresu aurrean egun jakin batean biltzera deituz, pasatu) eta lehenengo 

paragrafoko zigor berbera ezartzen du, proportzionaltasun printzipioa urratuz. 

Lagun hauek manifestazio egunean egiten dutena, indarkeria egintzak izan edo 

ez, kontsigna hauek zabaltzen dituztenen kontroletik kanpo gelditzen diren egoeren 

araberakoak izango dira, beharrezkoak diren kontrolerako neurriak hartuz. Baina 

manifestazio deia egiteko mezuak zabaltzea delitutzat jotzeak ez du zentzurik, 

horietan desordena publikoak sortuko dituzten egintzak eman arren. 

 

3. ETXEBIZITZA OKUPAZIO BIDEZKO BAKE PUBLIKOAREN ALTERAZIOA (557 ter art.-a) 

 

Bere jabearen borondatearen kontra, pertsona juridiko edo pribatu baten 

etxebizitza, bulegoa, despatxua, establezimendua edo lokala indarrez hartu edo 

okupatzen duen taldea edo taldean babesten den norbanakoak zigortzen ditu; 

publikoari zabalduta badago ere eta hala, bake publikoan eta ohiko jardueran asaldura 

garrantzitsua eraginez. 

Indarrez hartzeak nolabaiteko iraunkortasuna izan behar  du denboran, 

gertatzen den inguruko bake publiko edo jarduera normala era nabarian asaldatu ahal 

izateko. 

Beste delitu batzuen bidez egin ezin dena zigortzeko asmoa duen hondar tipo 

bat da, zeintzuetan okupazioaren zigorrak zentzu handiagoa izan lezakeen (bizilekua 

bortxatzea edo usurpatzea). 

4. EKITALDI ETA ESTABLEZIMENDU PUBLIKOETAKO ORDENAREN NAHASMENDUA 

(558.art.-a) 

 

Leku ofizialetako ordena kontzienteki  nabarmen nahasten dutenak zigortzen dira, 

bertan ospatzen diren ekitaldietarako ordena beharrezkoa den: 

 

o Epaimahai bateko audientzia. 

o Agintari edo korporazio batean propioak diren ekitaldiak, hauteslerian, 

bulegoan edo establezimendu publikoan, ikastetxean, kirol ekitaldi eta 

kulturalak. 

Ordenaren nahasmendu nabaria egintza gertatzen den testuinguruarekin duen 

harremanaren araberakoa izango da. Ez da gauza bera futbol-zelai bateko 

harmailetatik oihukatzea edo auzitegi bateko egoitzan. Gainera, testuinguru hauetan 

diziplinazko gaitasunen erabilgarritasuna kontuan izan behar da, nahikoak izan 

baitaitezke ordena berreskuratzeko. 

5. TELEKOMUNIKAZIO, TRENBIDE ETA HORNIDURA PUBLIKOETAN KALTEEN 

KAUSAZIOA (560.art.-a) 

 

Desordena delitu bat baino kalte delitua da, baina eragiten duen objektuengan 

ematen dion berezitasunagatik eta bizitza kolektiboan desordena motaren bat sor 

dezaketen aukeragatik, kapitulu honetan biltzen da.  Dena dela, artikulu hau ezarri 

ahal izango da 266.1.art.-ko egoerak gertatzen ez direnean. 

 

6. FUNSGABEKO ALARMAK (561.art.-a) 

 

Komunitatearentzat arrisku egoeraren itxurakeria edo gezurretan baieztatzen 

duena edo ezbehar bat sortzen duena zeinen ondorioz beharrezkoa den sorosle 

laguntza ematea; beti ere, polizia, arreta eta salbamendu zerbitzuen mobilizazioa 

eragiten badu. 

Honen adibide dira lehergailu abisua emateko alarma faltsua, azterketa ez 

egiteko sutea, epaiketa, hegazkin bateko egongela. Helburu irrigarriak ez du 

delituaren leporatzea alde batera uzten, nahikoa izanik subjektuak uste duen alarma 

publikoaren kontzientzia izatea. 

 

ARMAK EDUKITZEA (563 eta  564.art.-ak) 

Estatuaren kontrola arma edukitze, trafiko eta gordailuen kontrolean bikoitza da: 

• Batetik,herritarra botereari aurre egin edo eusteko duen bitarteko eraginkor bat 

debekatzea. 

• Bestetik, bitarteko arriskutsuak kontrolatu; horrela, kriminalitate bortitza murriztuz 

eta lasaitasun publikoa bermatuz. 

Estatu interes honen aurrean, defentsa pertsonalerako herritarrek suzko armez 

baliatzearena  dago, herrialde batzuetan ematen den eskubidea, AEBn esaterako. Espainiar 

Estatuan estatu interesa lehenesten da interes partikularraren aurretik, delitu hauek ordena 

publikoaren aurkako delituetan biltzeak adierazten duen bezala. Kontrol hau Zuzenbide 

Administratibo zein Zigor Zuzenbidearen bidez egiten da. 

Honen izaera arrisku abstraktuaren delituen antzekoa da, kasu zehatzean ez baita ez kalte 

eraginkorra ez beraren arriskuan jartzea beharrezkoa. 

Ondasun juridiko babestua herri segurtasuna da, bizitzaren eta pertsonen osotasunaren 

babes bitarteko gisa. 

Edukitze hau hiru kasutan zigortzen da: 

1. DEBEKATUTAKO ARMAK EDUKITZEA (563.art.-a) 

 

Arma Araudiak (RD 137/1993) ezartzen du debekatutako armen zerrenda: su-

arma simulatua; eskumutur amerikarrak, laban automatikoak, edozein modutako 

sastakaiak). 

Hau ezartzeko beharrezkoa da hiru baldintza gertatzea: 

• Delako arma, lege-mailako arau edo garatzen duen arautegi baten bitartez 

debekatuta egotea. 

• Armak eraso edo defentsa bitarteko gisa konfiguratu behar dira ( etxeko 

jardueretan, lan-arloan eta bildumazaleen artean ezohikoak). 

Edukitzea herritarren segurtasunerako arriskutsu bihurtzen duten 

baldintzetan eman behar da, edukitze soilak ez du delitua eratuko. 

 

2. MOLDATUTAKO ERREGLAMENDUZKO SU-ARMAK EDUKITZEA (563.art.-a) 

 

Moldatutako pistola erdi-automatikoak,  kartutxoak botatzeko bengala jaurtikari 

maneiatuak. 

 

3. LIZENTZIARIK GABEKO ERREGLAMENDUZKO SU-ARMAK EDUKITZEA ( 564.1.art.-a) 

 

Badira arma batzuk zeinen lortzea, edukitzea eta erabilera baimendu daitezkeen. 

Arma Araudiak baimena duten horien zerrenda egiten du ( esaterako, pistolak eta 

errebolberrak). 

563.art.-ak justifikazioa arrazoiak indargabetzen ditu (bidezko defentsa edo beharrizan 

egoera). Gerta daiteke, aldiz, delitu hau dela eta zigortzea, kasu jakin batean armaren erabilera 

justifikatuta egon daiteke (legearen kontra su-arma bat duen batek bidezko defentsan norbait 

zauritu edo hiltzen badu). 

Legearen kontra armak edukitzearen eta pertsonen aurkako delituen arteko lehiaketa 

gerta daiteke. 


